
				Kaca iki wis divalidasi
Kapustakan Jawa



Sing diarani Kapustakan Jawa iku sakabehing buku-buku crita lan dongeng kang abasa Jawa. Manut nom tuwane, Kapustakan Jawakaperang dadi telung perangan, yaiku: Kapustakan Jawa Kuna, Kapustakan Jawa Tengahan, lan Kapustakan Jawa Anyar.

I. Kapustakan Jawa Kuna: ...... — taun 1400


	Basane
	:
	Jawa Kuna

	Pusere
	:
	Tanah Jawa Wetan

	Moncer-moncere
	:
	Jaman Kediri

	Tembange
	:
	Kekawin


Tuladha:

1. Ramayana

Basane Jawa Kuna, dhapukane kekawin. Sing ngarang ora kasumurupan. Dikarang nalika jumenenge Prabu Dyah Balitung, ratu agung kang nguwasani Jawa Tengah lan Jawa Wetan kira-kira ing taun 880 — 892 Masehi.

Buku Ramayana nyritakake lêlakone Prabu Rama lan ingkang garwa Dewi Sinta.

2. Mahabarata

Sing ngarang ora kasumurupan. Dikarang kira-kira ing jaman sugenge Prabu Darmawangsa. Dhapukane gancar. Critane dawa  banget, nyritakake lelakone Pandhawa lan Kurawa.

Buku iki ana 18 parwa, utawa 18 jilid. Mula, buku Mahabarata uga diarani buku Astha Dasa Parwa.

3. Arjunawiwaha

Dhapukane kekawin. Sing nggubah Empu Kanwa, nalika jaman jumenenge Prabu Erlangga (taun 1019 — 1042 Masehi).


Buku iki nyritakake lelakone Sang Arjuna nalika tapa ana ing Gunung Indrakila, lan banjur disraya dewa mateni ratu buta jenenge Sang Niwatakawaca.

